
Proiektu honek margolan famatu batzuk modu originalean ezagutzeko aukera ematen digu.

Batxilergorako bideratuta dago eta Artearen Historia ikasgaian jorratu daiteke.

Proiektu honek 3 atal ditu (irakasleak nahi dituenak landu ditzake):

1. Artelanen izenak, egileak, estiloak edo mugimenduak ezagutu. 

· Ikusi bideoklipa (Power Point dokumentuko 9. diapositiba).

· Bete artelanen taula (Word dokumentua).

· Zuzendu taula (Emaitzak Power Point euskarrian daude: 11. diapositibatik 35.era).

2. Artelanei buruzko zenbait bitxikeria ikusi (36. diapositibatik 61. diapositibara arte).

3. Amaiera gisa eta lan-proiektu hau biribiltze aldera, adibide moduan bideo bat proposatu da. Bideo horretan ikastetxe bateko ikasleek  proiektuko bideoklipa antzeztu dute. Atal honetan honako hau proposatzen da: ikasleek artelan batzuei buruz bideo bat egitea. Bideo-eredua bitxia eta interesgarria izateaz gain, ikasleak animatu eta erronka luzatzeko modua izan daiteke.

1. ARTEAREN HISTORIA APUR BAT, BIDEOKLIP BATEN BIDEZ

2. Hold Your Horses taldeak 25 artelan antzezten ditu 70 millions abestiaren  bideoklipean.

3. Jardueraren helburua honako hau da: bideoklipean antzezten den artelan bakoitzak zer izen duen, egilea nor den eta zein estilotakoa den jakitea.

4. Nahi duzu zure lana ebaluatzea?
Oso ondo. Dagoeneko 10 puntu dituzu, baina akats bakoitzagatik 0,5 puntu gutxiago edukiko dituzu. Ados?

5. 10 puntuak lortzeko, osatu taula Interneten laguntzarekin.

6. Bakoitzak berea, kopiatu gabe; entzun?

7. Taula bete eta artelanen Power Point bat ere egin behar al dut?

8. Bai, baina lasai, aste oso bat daukazu lana prestatzeko.

9. Egin klik bideoa ikusteko.

10. Hona emaitzak.

11.  Azken afaria, Leonardo da Vinci (arte errenazentista)

12.  Venusen jaiotza, Sandro Botticelli (arte errenazentista)

13. Nicolaes Tulp doktorearen anatomia-ikasgaia, Rembrandt Harmenszoon Van   Rijn (barrokoa)

14.  Henrike VIII.aren erretratua, Hans Holbein “Gaztea” (arte errenazentista)

15.  Neska perlarekin, Jan Vermeer (barrokoa)

16.  Medusaren baltsa, Théodore Géricault (erromantizismoa)

17.  Maraten heriotza, Jacques-Louis David (neoklasikoa)

18. Adamen kreazioa, Michelangelo Buonarrotti (manierismoa,  arte errenazentista)

19.  Gizonaren semea, René Magritte (surrealismoa) 

20. Konposizioa gorriarekin, horiarekin, urdinarekin eta beltzarekin, Piet  Mondrian (espresionismo abstraktua)

21.  Autorretratua, Frida Kalho, (Mexikoko arte herrikoia)

22.  Dora Maar-en erretratua, Pablo Picasso (espresionismoa eta kubismoa)

23.  Garrasia, Edvard Munch (espresionismoa)

24.  Belarria bendatutako autorretratua, Vincent Van Gogh (espresionismoa)

25.  Marilyn Monroe, Andy Warhol (pop artea)

26.  Gabrielle d'Estrées eta ahizpa, egile ezezaguna (arte errenazentista)

27. Ama Birjina eta Umea maiestatean, sei aingeruz inguraturik edo Maestà, Cenni di Pepo Giovanni Cimabue (bizantziar estilokoa, baina estilo gotikoaren ezaugarri batzuekin)

28. Salomé Joan Bataiatzailearen buruarekin, Michelangelo Merisi da Caravaggio (barrokoa)

29.  Olympia, Édouard Manet (inpresionismoa)

30.  Askatasuna herriaren gidari, Eugène Delacroix (erromantizismoa)

31.  Sylvia Von Harden kazetariaren erretratua, Otto Dix (objektibotasun berria)

32.  Musua, Gustav Klimt (sinbolismoa, espresionismoa)

33.  La Mariée, Marc Chagall (espresionismoa)

34.  Meninak, Diego Velázquez (barrokoa)

35.  Ekiloreak, Vicent Van Gogh (postinpresionismoa)

36.  ARTELANEN BITXIKERIA BATZUK

37. Azken Afaria Leonardo da Vincik Ludovico Sforza dukearentzat egindako  margolana da. Neurriak: 880 x 278 cm. 1494. eta 1497. urteen artean margotua; beraz, Errenazimentu garaikoa.

Leonardok Joanen ebanjelioak aipatzen duen bezala irudikatzen du Azken Afaria. Jesusek Hamabi Apostoluei esaten die: “Zuetako batek salduko nau”. Apostolu bakoitzak jarrera desberdina hartzen du hori entzundakoan.

Milango Santa Maria delle Grazie monasterioan dago, jangelako horma batean.

38. Venusen jaiotza. Neurriak: 1,72 x 2,78 m. Sandro Botticellik egindako   margolan hau Errenazimentuaren garaikoa da; gaur egun, Uffizi galerian dago Florentzian.

Margolanean, Botticellik Venusen jaiotza baino, Venusen etorrera irudikatzen du. Ezkerraldean Zefir eta Kloris daude, mendebaldeko haizearen eta brisaren jainkoak, hain zuzen. Elkar besarkatuta, materiaren eta izpirituaren batasuna sinbolizatzen dute.

Lanaren erdian Venus dago, itsasotik altxatzen den maskor baten gainean. Boliaren antzera du azala, zuri- eta arrosa-ukituekin. Venus hori ez da haragizko maitasunaren irudia, baizik eta adimen garbiaren sinbolo, haren jarrera lotsatiarekin eta begitarte finarekin. Hondartzan ninfa bat dauka zain, oihal gorrixka loredunaz estaltzeko.

39. Nicolaes Tulp doktorearen anatomia-ikasgaia, Rembrandt Harmenszoon van Rijn, Neurriak: 169,5 x 216,5 cm. Herbehereetako margolariak 1632. urtean margotu zuen lana barroko estilokoa da.
Koadroan kirurgialari batzuk azaltzen dira anatomiari buruz lezio bat jasotzen. Bertan Tulp doktorea besoaren giharreria azaltzen ari da. 

Hilotza Aris Kindt hiltzailearena zen. 41 urte zituen. Arma batekin pertsona bat hil zuen lapurretan ari zela; horregatik, harrapatu zuten egun berean urkatu zuten. Margolanean azaltzen diren beste ikusle batzuk Amsterdameko handikiak dira, diru kopuru bat ordaindu ohi zutenak koadroan azaltzeko.

40. Henrike VII.aren erretratua Hans Holbein (gaztea) margolari alemaniarrak  1537. urtean margotu zuen. Neurriak: 28 x 20 cm.

Enrike VIII.a Errenazimentu garaiko errege nagusietako bat izan zen. Kanpoko politikan, abilezia handia erakutsi zuen. Hala ere, ezaguna da, batez ere, sei aldiz ezkondu zelako eta Ingalaterrako eliza Erromako eliza katolikotik bereizi zuelako.

41. Neska perlarekin, Jan Vermeer Urrezko Aroko margolari herbeheretarrak 1665. urtean eginiko lana da. Neurriak: 44,5 x 39 cm. Taula batean olioz margotuta dago barroko estiloko lan hau. Koadroko neskaren belarrian ez dago perlarik. Jakitunen arabera, ez da ohikoa perla naturalek tamaina hori izatea; nakarrak distira zuriagoa, apalagoa izan beharko luke. Hortaz, belarritakoa zilarrezkoa edo eztainukoa izango zen seguruenik, edo bernizatutako Veneziako kristalezkoa, bestela.
42. Medusaren baltsa Théodore Géricault frantziar margolari erromantikoaren lana da. 1818. eta 1819. urteen bitartean egin zuen. Neurriak: 491 x 716 cm.

Frantziar “Medusa” fragata hondoratu ondoren gertatutakoa irudikatzen du margolanak. Ezbeharra 1816ko uztailaren 5ean gertatu zen Mauritaniako itsaslabarretan. Ehun eta berrogeita zazpi pertsona geratu ziren jitoan bat-batean eta edonola egindako baltsa batean. Hamahiru egun pasatu zituzten noraezean eta, hamabost marinel izan ezik, beste guztiak hil egin ziren.

43. Maraten heriotza Jacques-Louis Davidek 1793an egindako margolana estilo neoklasikokoa da. Frantziako Iraultzaren irudirik ospetsuenetako bat dela diote adituek. Neurriak: 162 x 128 cm.

Margo honek Jean-Paul Maraten (idazle eta jakobinoen alderdikidea) hilketa irudikatzen du. 1793ko uztailaren 13an labainkatu zuten, bainuontzian idazten zegoen bitartean; izan ere, denbora asko igaro ohi zuen bainuontzi hotzean bere azaleko gaixotasuna eramangarriagoa izan zedin. Horrexegatik, bainuontziaren gainean idazmahai bat inprobisatu zuen, estatuaren kontra altxatzen zirenen izenak zerrendetan idatzi, eta exekutatuak izan zitezen.

44. Adamen kreazioa, 1511 inguruan Michelangelo Buonarrottik Kapera  Sixtinoaren sabaian margotutako lana da. Neurriak: 230 x 480 cm. Manierismo estilokoa da, eta Jainkoak ​–Bibliaren arabera– lehen gizona den Adami bizia eman zion pasartea irudikatzen du.

Kaperako gangarrean Itun Zaharreko pasarteak irudikatzen dituen laugarren panela da. Amaitu zuen azkenetako bat izan zen eta munduko artelanik ezagun eta preziatuenetako bat da.

Jainkoa agure bizardun bat bezala irudikatuta dago, gorri koloreko tunika batean bilduta; tunika kerubin batzuekin partekatzen du. Ondoan, Eva dago, oraindik sortua izan ez dena; zeruan zain dago, lurrean toki bat jasotzeko esperoan. Jainkoaren eskuineko besoa luzatuta ageri da, bizitzaren txinparta  haren behatzetik Adanen behatzera pasatzeko. 

Margolan hau amaitzen hiruzpalau urte eman zituen Michelangelok.

45. Gizonaren semea 1964. urtean René Magritte margolari surrealista belgikarrak egindako lana da. Neurriak: 116 x 89 cm. Egilearen lanik ezagunena da. 

Magrittek autorretratu moduan margotu zuen. Esan beharra dago lan hori toki askotan izan dela parodiatua: Alejandro Jodorowskyren The mountain filmean, Simpsondarren Treehouse of horror pasartean, Michael Jackson eta Janet Jacksonen Scream-Childhood bideoklipean…

46. Konposizioa gorriarekin, horiarekin, urdinarekin eta beltzarekin Piet Mondrian Herbehereetako artistak margotu zuen.

Hasierako etapan bere herri inguruko paisaia eta errotak margotu zituen modu inpresionista batean; ondoren, fauvismoak erabilitako koloreen eragina antzeman daiteke haren lanetan. Pixkanaka, koadroetako koloreak kolore nagusietara mugatu ziren; hots, gorri, hori eta urdinetara.

Neoplastizismoa izeneko mugimendu bat sortu zuen abstrakzioan, kolore eta forma sinple eta sintetizatuetan oinarriturik; XX. mendeko diseinu, pintura, eskultura eta arkitekturaren aitzindarietako bat izan zen.

Konposizio hau 1921. urtean margotu zuen. Neurriak: 59,5 x 59,5 cm.

47. Autorretratua tximinoarekin Frida Kalho margolari mexikarrak 1940. urtean margotu zuen, Diego Rivera muralgilearen dibortzio-tramiteak egiten zebilen sasoian. Bikotearen erlazioa une horretan ez zen batere ona eta Fridak etxetik alde egin, eta bere gurasoen etxean jaso zuen babesa. Haiek eta haren maskotak izan ziren beraren sostengua.

Frida bizitzen ari zen egoera islatzen du margolanak: tristura eta haserrea; haren tximua ondoan ageri da.

Fridak autorretratu asko margotu zituen bere bizitzan zehar, eta zera esaten zuen: “Neure burua margotzen dut, inork ez nauelako ezagutzen nik neuk bezain ondo”. Neurriak: 55,2 x 43 cm.

48. Dora Maar-en erretratua, Pablo Picassok 1937. urtean margotutako lana da. Neurriak: 92 x 65 cm. Lan honetan espresionismoaren (koloreen indarra) eta kubismoaren (aurpegian hainbat plano) ezaugarriak bateratzen dira.

Dora Maar, argazkilari surrealista, Picassoren amorantea izan zen hamar urtean, eta margolariak makina bat erretratu egin zizkion elkarren arteko erlazioak iraun zuen bitartean. Dorak ere Picassoren argazki asko egin zituen.

Picassok bikotekidea utzi ondoren, bakardade, pobrezia eta malenkonia handiarekin bizi izan zen Dora, 1997. urtean hil zen arte. Nahiz eta Picassoren koadro askoren jabe izan, eta saldu izan balitu asko aberastuko zatekeen, ez zuen bakar bat ere saldu.

49. Garrasia, Edvard Munch artista norvegiarrak egindako lana da. Neurriak: 91 x 74 cm. Koadro espresionista hau olio-, tenple- eta pastel-teknikaren bidez egin zuen 1893. urtean. Lau bertsio daude eta horietako bi lapurtu zituzten; bata, bertsio ezagunena, 1994. urtean (zortzi aste geroago poliziek berreskuratu zuten) eta bestea, 2004. urtean (bi urte geroago berreskuratu zen).

Beste bertsio batengatik 119,9 milioi dolar ordaindu zituzten; gaur egun, enkante batean ordaindu den lan garestiena dugu.

Lehenengo planoan figura androgino bat azaltzen da; gizon modernoaren sinbolo da, estutasun eta etsipen existentzial batean murgilduta. Atzeko paisaian Oslo azaltzen da. Margolan hau artistaren lanik garrantzitsuena ez ezik, mugimendu inpresionistaren lanik garrantzitsuenetako bat ere bada.

50. Belarria bendatuta duen autorretratua. Neurriak: 60 x 49 cm. 1889. urtean margotu zuen Vincent Van Goghek artelan espresionista hau.

Moztutako belarriaren istorioari buruz bertsio asko daude; egia da, ordea, ezbeharra gertatu zenean Gauguin margolaria ondoan zegoela. Bi artisten harremana garai hartan ez zen oso ona. Gauguinek aitortu zuen Van Goghek labana batekin eraso egin ziola eta, ondoren, bere belarria buruari belarria moztu ziola. Van Goghek, ordea, aditzera eman zuen Gauguinek sable batekin moztu ziola belarriaren zati bat (esgrima-maisua zen) eta, ondoren, berak moztu zuela geratzen zen zatia. Ospitaletik irten eta berehala margotu zituen bi autorretratu belarria bendatuta zuela.

Van Goghek gutxi gorabehera 30 autorretratu margotu zituen bere bizitzan zehar.

51. Andy Warhol: argazkilaria, marrazkilaria eta publizista izan zen. Hasieran, haren lehen artelanak komikietan oinarritutako koadroak izan ziren, baina berehala utzi zion bide horri. Arrakasta handia izan zuen kontsumorako produktuak artelan modura diseinatzen, eta artelanak kontsumo-produktu bezala saltzen: Campbell zopa-potoak, xaboiontziak, Coca-Cola botilak… Horretarako, aldizkarietako eta egunkarietako marrazkiak eta argazkiak erabiltzen zituen.

Warhol izan zen pop arte mugimenduko aitzindarietako bat. Marilyn Monroe, Elvis Presley eta beste artista famatu batzuen serigrafiazko erretratuak (behin eta berriz errepikatuak) egin zituen.

Warholi asko gustatzen zitzaion nabarmentzea; ospezale amorratua zen, eta giro eta festa esnob guztietan ibiltzen zen.

Warholek berak esana da makina bat izatea eta makina batek bezala pintatzea gustatuko litzaiokeela. The Velvet Underground rock-taldearen babesle eta eragile izan zen.

52. Gabrielle d'Estrées eta ahizpa margolanaren egilea ezezaguna da. Neurriak: 90 x 125 cm. 1594. urtean margotu zen, Errenazimentu bukaeran, hain zuzen.

Gabrielle Henrike IV.aren maitalea izan zen eta, horri esker, haren familiak diru eta lur asko jaso zuen erregearengandik. Erregearekin ezkontzeko azpikeriatan ibili ohi zen, eta gortean isilpean agintzen. Egun batzuk bakarrik geratzen zirenean erregearekin ezkontzeko, konbultsio izugarriak izan zituen eta hil egin zen; batzuen ustez pozoituta.

53. Ama Birjina eta Umea maiestatean, sei aingeruz inguraturik edo Maestà Cenni di Pepo Giovanni Cimabue Florentziako margolari eta mosaikogileak margotu zuen 1280. urtean.

Italiako bizantziar tradizioko azken margolari handitzat hartzen da. Garai hartako artean, eszenak eta irudiak lauak eta oso estilizatuak izaten ziren. Cimaburen pintura bizantziarra bada ere, arte gotikoaren elementuak sartu zituen, hala nola pertsonaien espresioak. Alde horretatik, errealismorantz jo zuen lehendabizikoetakoa izan zen. Giottoren irakasle ere izan zen. Hasieran, Pisako San Frantzisko elizan egon zen margolana, Vasarik zioenez, baina Napoleonek Italia menderatu zuenean, 1811. urtean, Frantziara eraman zuen. Gaur egun, Pariseko Louvren dago.

54. Salomé Joan Bataiatzailearen buruarekin Caravaggiok olio-teknikarekin egin zuen 1607. urtean. Barroko estilokoa da. Neurriak: 90,5 x 167 cm.

Koadroaren gaia oso arrunta izan zen garai hartako lanetan. Aipatu behar da margolariaren figuren errealismo bortitzak eta modelo gisa kaleko jende arrunta erabiltzeak ekarri zuela haren obra asko gaitzetsiak eta onartezinak izatea; kaleko pertsona arruntak, gehienetan maila baxuenetakoak hartzen baitzituen: behartsuak, lapurrak, emagalduak…

Juon Bataiatzailearen burua Caravaggioren autorretratua da.

55. Olympia, Édouard Manetek 1863. urtean margotutako olio-pintura, Inpresionismoko lehenengo lanetako bat da. Neurriak: 130.5 x 190 cm.

Margolan hau aurkeztu zuenean, Parisko gizartean eskandalu handia sortu zen. Manetek ez zuen jainkosa bat islatu, haragi-hezurreko pertsona bat baizik: maila handiko prostituta bat bezeroaren zain. Lana Boudelaireren poema baten inspiratua dago. Manet izan zen tradizio akademizistatik banandu, eta gai klasikoak eta modernitatea elkartu zituen lehenengo margolaria.

1889. urtean lana Parisko erakusketa unibertsalean aurkeztu zutenean, amerikar bildumagile batek erosi nahi izan zuen, baina Sargent margolariak herri-harpidetza bat antolatu zuen margolana erosteko eta Frantziako estatuari emateko. Gaur egun, Orsay museoan dago.

56. Askatasuna herriaren gidari, Eugéne Delacroix-ek margotu zuen 1830. urtean. Erromantizismo garaiko mugimendukoa da. Neurriak: 260 x 325 cm. Burgesiak, herri xehearen laguntzaz, Parisen zuzendu zuen matxinada irudikatzen du artelan honek. Matxinatuek errege absolutista agintetik kendu, eta monarkia liberala aldarrikatu zuten. Iraultzaren protagonista burgesia izan zen, baina herritarren babesa izan zuen, krisialdi ekonomikoak eta askatasun ezak bultzatuta.

Irudikatuta agertzen diren pertsonaiek askatasuna, nazionalismoa eta liberalismoa sinbolizatzen dituzte. Koadroan azaltzen diren eskortzoek, argi-ilunek eta mugimenduak barroko estiloa gogorarazten dute.

57. Sylvia Von Harden kazetariaren erretratua Otto Dix-ek margotu zuen 1926. urtean. Lana objektibotasun berria deritzon mugimendukoa da (espresionismoaren eta errealismoaren ezaugarri batzuk biltzen dituen korrontea).

Sylvia von Harden gerrarte-garaiko alemaniar intelektual bat izan zen; lanbidez kazetaria eta idazlea. Otto Dixek Sylvia ezagutu zuenean, txunditurik geratu zen: itxura androginoa gustatu zitzaion, haren orrazkera eta monokuloa, eta behin eta berriz erregutu zion berarekin gera zedila betiko. Hori guztia Sylvia Von Hardenek kontatu zuen 1955. urtean “Otto Dixen memoriak” artikuluan; honelako zerbait esan zioten elkarri:

   ─Margotu behar zaitut, benetan, egin beharra daukat. Garai oso bat irudikatzen duzu!

   ─Hau da, nire begi goibelak, nire belarri xelebreak, nire sudur luzea eta nire ezpain meharrak margotu nahi dituzu. Nire esku handiak margotu nahi dituzu, nire hanka motzak, nire oin itzelak… Jendea uxatuko dituen gauzak, inork desiratuko ez duen gorputza.

   ─Oso ongi deskribatu duzu zeure burua. Margotu nahi zaitut, emakumearen kanpoko edertasunaz kezkatzen ez den eta izaera psikologikoa axola zaion gizartea irudikatzen duzulako.

58. Gustav Klimt-ek Musua koadroa 1908. urtean margotu zuen. Neurriak: 180 x 180 cm. Sinbolismoaren mugimenduan, art noveau edo espresionismoan koka dezakegu, bizantziar artearen eragin handia ahaztu gabe.

Arte-kritikari batzuen ustez, margolana gizonaren eta emakumearen arteko bat-egitea da, “fusio erotiko” bat; urrezko koloreak ematen dion bat-egite sakratu batean.

Frank Whitford kritikariak uste du bikoteak koadroan osatzen duen posizioak zakil zut bat irudikatzen duela; halaber, dio konposizioa asmo horrexekin egina dagoela.

Margolanean azaltzen den sexuaren gaia garai hartako Vienako gizartean pil-pilean zegoen garaiarekin lotuta dago (Freuden lanetan askotan azaltzen zen). Nahiz eta Austriako hiriburuko biztanleek XX. mendearen hasieran egoera sozial liberala bizi izan, Klimti pornografiko eta isekagarri izatea egotzi zioten, eta Bigarren Mundu Gerran, Nnaziek lan asko erre zizkioten.

59. La Mariée, Marc Chagall-ek margolari bielorrusiarrak 1950. urtean margotu zuen. Neurriak: 68 x 53 cm.

Haren lehen emaztearen (Bella) erretratua da. Marc Chagallen lanak espresionismo estilokoak izan daitezke, baina nabarmenak zaizkio bere herriko folklorearen eragina eta kutsu surrealista bat margotzeko orduan. Gai bibliko asko margotu zituen bere nortasun judutarra adieraziz. Bella bere musa izan zen, eta berarekin alde egin zuen bere herri txikitik; lehenengo, Moskura; gero, Leningradora; ondoren, Berlinera; azkenik, Parisera. Hasieran, boltxebikeengandik eta, gero, Europa faxistaren lazturetatik ihes egin nahirik.

60. Meninak, Velázquezek 1656. urtean margotutako lana da. Olioz egina dago mihise gainean. Gaur egun, Madrilgo El Prado museoan dago. Neurriak: 318 x 276 cm. Koadro honek osaera konplexua dauka, eta bertako irudien eta ikuslearen arteko erlazioa bitxia da.

Espainiako Filipe IV.aren jauregiko gela handi bat ageri da koadroan, eta, bertan, errege-erreginen gorteko zenbait pertsonaia daude; hainbat adituren ustetan, argazki batean bezala irudikatuak. Haietako batzuk ikusleari begira daude, eta, beste batzuk, berriz, elkarri begira. Margarita infanta gaztea margolanaren erdian dago, ohorezko damak (meninak, hain zuzen ere) inguruan dituela, eta baita beste pertsonaia batzuk ere; besteren artean, bi nano eta zakur bat. Haien atzean, Velázquez bera ageri da koadro handi baten atzean lanean. Margolariak aurrera begiratzen du, ikuslearengana. Atzeko aldean erregea eta erregina islatzen dira ispilu batean. Batzuen ustez, Velázquez Margarita infanta ari da margotzen; beste batzuen ustez, aurrean dituen monarkak.

61. Ekiloreak (1888. eta 1889. urteen artean) Vincent Van Goghek margotutako 7 olio-pinturen multzoa da. Ekiloreak bizitzaren aro guztietan azaltzen dira, loraldietatik hasita ihartzeraino. Neurriak: 93 x 72 cm. Batzuen ustez, Van Goghek gauean kandelak jartzen zituen bere kapelan, margotzen ari zen bitartean hobeto ikusteko.

27 urte zituela hasi zen margotzen eta 37 urterekin hil zen. Batzuek diote bere buruaz beste egin zuela; beste batzuen ustez, ordea, erahila izan zen. 

10 urte horietan 900 lan margotu zituen gutxi gorabehera. Batez besteko aritmetiko bat egingo bagenu kopuru hori osatzeko, astean 2 koadro margotu beharko zituzkeela ikusiko genuke. Dena dela, oso lan gutxi saldu zituen, gaur egun bere lanak munduko preziatuenetarikoak badira ere.

62.  ARTELAN ANTZEZTUEN BIDEOA.

63.  Egin klik bideoa ikusteko.

	
	IZENBURUA
	EGILEA
	ESTILOA

	1
	
	
	

	2
	
	
	

	3
	
	
	

	4
	
	
	

	5
	
	
	

	6
	
	
	

	7
	
	
	

	8
	
	
	

	9
	
	
	

	10
	
	
	

	11
	
	
	

	12
	
	
	

	13
	
	
	

	14
	
	
	

	15
	
	
	

	16
	
	
	

	17
	
	
	

	18
	
	
	

	19
	
	
	

	20
	
	
	

	21
	
	
	

	22
	
	
	

	23
	
	
	

	24
	
	
	

	25
	
	
	

	
	GUZTIRA:
	NOTA:

(Akats bakoitzagatik 0,5 puntu gutxiago)


ARTELANEN TAULA
IZENA:


ABIZENA:








